
35

Oppû mezo serrôu ne-ô so caiacco

De d'äto impenetrabile e de sotto

All'ægua sâ, comme se ô foîse un sacco

De pelle insciôu con l'aia, e non canotto.

E segûo contro l'impeto e l'attacco

Di maôxi, comme ûn squaddro o ûn casciolotto,

Con ardî sorprendente ô va a çercâ

Mostri e animali anfibii in mezo a-ô mâ.


36

L'è toccôu forse, voendo confrontâli

Cö resto di viventi, a ciù meschiña

E a ciù infeliçe sorte a-i Esquimali;

Perchè fra lô in gran dose se combiña

O mâ che tanto temman i mortali,

E scarso ô ben, a-ô quæ l'ommo ô l'incliña;

Ma là in tanta miseia, comme penso,

Gh'è pù ô so lenitivo e ô so compenso.


37

Çerto bon ghe parriä ö so grammo pitto,

Perchè gh'è da osservâ in sce questo articolo,

Che ô freido ô ghe fä cresce l'appetitto

Concentrandoghe ô cado ne-ô ventricolo,

E ghe sä pù per questo de profitto

Da caccia ô stento mæximo e ô pericolo,

Scicchè in famiggia a so porzion de foca

A ogni individuo a ghe parriä ancon poca.


38

Çerto l'assuefazion meno senscibile

A ghe rendiä ô schifoso sûccidûmme

Në so tañe palpabile e vixibile;

E ô molesto e nauseante refrescûmme,

Ch'ô gh'impesta l'ambiente, ciù soffribile;

E a so pelle imboccâ tûtta d'untûmme

In quell'aia sci rigida e scì crûa

A no patiä i brignoîn nè ô mâ da mûa.

